
DOMENIE X «VIE PAL AN» 
 
Antifone di jentrade Sal 26,1-2 
Il Signôr al è la mê lûs e la mê salvece, 
di cui varaio teme? 
Il Signôr al è chel che al pare la mê vite, 
di cui varaio pôre? 
Ve che si inçopedin e a colin 
i miei nemîs e i miei contraris. 
 
Colete 
Diu, che di te a vegnin dutis lis robis buinis,  
ti preìn di dânus l’ispirazion di pensâ ce che al è just  
e la fuarce di metilu in vore.  
Pal nestri Signôr Jesù Crist to Fi, che al è Diu  
e cun te al vîf e al regne dutune cul Spirtu Sant,  
par ducj i secui dai secui.  
 
PRIME LETURE Os 6,3-6 
O vuei bonvolê e no sacrificis. 
Dal libri dal profete Osee 
Spesseìn a cognossi il Signôr; 
la sô vignude e je sigure tant che il crichedì. 
Lui al vignarà di nô come la ploe, 
come la ploe de vierte che e imbombe la tiere. 
Ce puedio fâ par te, Efraim? 
Ce puedio fâ par te, Jude? 
Il vuestri bonvolê al è come un nûl di buinore, 
come la rosade che si sfante tun lamp. 
Par chel ju ài scarpelâts midiant dai profetis, 
ju ài copâts cu lis peraulis de mê bocje 
e il gno judizi al vignarà sù come la lûs: 
parcè che o vuei bonvolê, no sacrificis, 
sience di Diu, no olocauscj. 
Peraule di Diu. 
 
SALM RESPONSORIÂL dal Salm 49 
R. Ve agrât, Signôr, il regâl dal nestri amôr. 
Il Diu dai dius, il Signôr, al fevele 
e al clame dongje la tiere  
di cuant che al jeve il soreli fintremai che al tramonte. 
No le ài sù cun te par vie dai tiei sacrificis, 
e nancje pai olocauscj che tu mi fasis  
che ju ài simpri denant dai vôi. R. 

Se o ves fan no vignarès a domandâti, 
parcè che gno al è il mont cun dut ce che al è dentri. 
Mi coventie forsit par mangjâ la cjar dai taurs 
e il sanc dai rocs par bevande? R. 

Un sacrifici di laut ufrissii a Diu 
par mantignî denant di Diu i tiei avôts. 



Te dì de disgracie clamimi 
e ti liberarai, ma dopo tu varâs di onorâmi. R. 
 
SECONDE LETURE Rm 4,18-25 
Si è rinfuartît te fede e al à dade glorie a Diu. 
De letare di san Pauli apuestul ai Romans 
Fradis, Abram al à vude fede sperant cuintri ogni sperance, in mût di deventâ pari di un grumon di 
popui, daûr che i jere stât dit: Cussì e sarà la tô dissendence. Lui, cence clopâ te fede, al à viodût 
che il so cuarp al jere cence vigorie di sorte – al veve cent agns – e che il grim di Sare al jere za 
suiât.  
Cjalant però a la promesse nol à molât par vie de incredulitât, ma si è rinfuartît te fede e al à dade 
glorie a Diu, convint plui di simpri che Diu al è bon di fâ dut ce che al à imprometût. Propit par chel 
i è stât metût in cont di justizie.  
E no dome par lui al è scrit che al è stât metût in cont di justizie, ma ancje par nô, che nus sarà 
metût in cont: a nô che o crodìn in chel che al à risussitât dai muarts Jesù nestri Signôr, lui che si è 
dât vie in sacrifici par colpe dai nestris pecjâts e al è stât risussitât par colmâ la nestre justificazion. 
Peraule di Diu. 
 
CJANT AL VANZELI cf. Lc 4,18 
R. Aleluia, aleluia.  
Il Signôr mi à mandât  
a puartâur ai puars la buine gnove,  
a contâur ai presonîrs che a son libars. 
R. Aleluia. 
 
VANZELI Mt 9,9-13 
No soi vignût a clamâ i juscj ma i pecjadôrs. 
Dal vanzeli seont Matieu 
In chê volte, Jesù, passant, al viodè sentât tal banc des tassis un om che i disevin Matieu. I dîs: «Ven 
daûr di me». E chel, jevât sù, i lè daûrji. 
Al capità che, biel che al jere in taule a cjase, une vore di publicans e di pecjadôrs a vignirin a 
mangjâ cun Jesù e cui siei dissepui. Viodint chest fat, i fariseus i diserin ai dissepui: 
«Parcè mo il vuestri mestri mangjial cui publicans e cui pecjadôrs?». Lui, vignût a savêle, ur disè: 
«No son i sans che a àn dibisugne dal miedi, ma i malâts. Lait e imparait ce che al vûl dî: 
“Misericordie jo o cîr e no sacrifici”. Di fat no soi vignût a clamâ i juscj, ma i pecjadôrs». 
Peraule dal Signôr. 
 
Su lis ufiertis 
Cjale di bon voli, Signôr, il servizi de nestre suditance  
par che ce che ti ufrìn al sedi par te un regâl che ti plasi 
e al fasi cressi il nestri amôr.  
Par Crist nestri Signôr. 
 
Antifone a la comunion Sal 17,3 
Il Signôr al è la mê crete e la mê fuartece: 
al è lui il gno Diu, che mi libere e mi jude. 
 
O ben: 1 Zn 4,16 
Diu al è amôr; chel che al sta tal amôr 
al reste in Diu e Diu al vîf in lui. 
 



Daspò de comunion 
La fuarce de tô midisine, Signôr,  
che nus deliberi des nestris tristeriis  
e nus compagni pe strade de justizie.  
Par Crist nestri Signôr. 
 


